
БАЛАЛАРНЫ ТИРӘ- ЮНЬ ТАБИГАТЕ БЕЛӘН ТАНЫШТЫРУ 
ҺӘМ ЭКОЛОГИК ТӘРБИЯ БИРҮ
Әйләнә-тирә мохитнең – һава, җир һәм сулыкларның пычрануы, табигый байлыкларның кимүе кешелек җәмгыяте алдына зур бурычлар куя. Бу факторлар кеше тормышына, дөньяга карашына, культурасына һәм әхлагына шулай ук сәламәтлегенә зур йогынты ясый. Мондый шартларда экологик белем һәм тәрбия бирүне көчәйтү зур әһәмияткә ия, шуңа күрә балаларны мәктәпкәчә яшьтән үк үзебез яшәгән як табигатен белергә, аның байлыкларыннан дөрес файдаланырга һәм сакларга өйрәтү бик тә мөһим. Әгәр дә без – тәрбиячеләр, ата-аналар – балаларны кечкенәдән үк табигать күренешләре белән кызыксындырып, һәрбер тереклеккә мәхәббәт хисен тәрбияләсәк, аларга карата мәрхәмәтлелек уята алсак, балалар зур үскәч, тирә-юньгә яхшы мөнәсәбәттә булырлар дип, ышанып әйтә алабыз.
Балаларга экологик тәрбия биргәндә, түбәндәгеләрне максат итеп куябыз:
1. Балаларны табигатьне күрә, тоя, ишетә белергә өйрәтү.

2. Татарстан табигате һәм аның үзенчәлекләре белән таныштыру.

3. Балаларга башлангыч экологик тәрбия бирү.

4. Тереклек дөньясын сакларга һәм яратырга өйрәтү.
Кечкенә балалар табигатьтәге күренешләрнең үзара бәйләнештә булуын җитәрлек күз алдына китерә алмыйлар яисә ул турыда уйлап та карамыйлар, шуңа күрә мәсьәләнең бу ягына җитди игътибар итәргә кирәк. Бу темага сөйләшүләрне даими үткәреп торабыз. Мәсәлән, үсемлекләр, хайваннар, кошлар, бөҗәкләр бер-берсеннән аерым яши алмыйлар. Әгәр дә экологик чылбырдан кошларны алып ташласак, табигатьтә ни булыр иде икән?

– Бөҗәкләр агачларны, аларның яфракларын ашап бетерерләр иде. 

– Яфраклар булмаса, күп хайваннарга ашарга азык бетеп, алар юкка чыгарлар. 
– Агачлар бетеп, яшеллек юкка чыкса, табигатьтә кислород бетәр иде һәм кешеләргә дә яшәү мөмкинлеге булмас иде.
Шул ук бөҗәкләрне бетерсәк тә, табигатьтә баланс юкка чыгачак.

Беренчедән, бөҗәкләр белән туенучы кошларга ашарга булмаячак, алар үлеп бетәчәк. Димәк, бу ике звено бик тыгыз бәйләнештә тора.
Икенчедән, күп бөҗәкләр, мәсәлән, бал кортлары, күбәләкләр семьялыкларына керүчеләр чәчәкләрне, төрле үсемлекләрне, шул исәптән, бөртекле культураларны да серкәләндерәләр. Шулай итеп, табигатьтә бар нәрсә дә ярашып, бер-берсенә файда китереп яши. Аларның берсен дә юк итәргә ярамый. Җирдән үрмәләп йөрүче кечкенә генә бөҗәк тә, елан белән үрмәкүч тә – барысы да яшәешне тәэмин итүче факторларны барлыкка китерүдә катнашалар. Балаларга боларны аңлаешлы телдә, гади генә мисалларда күрсәтеп төшендерергә кирәк. Моның өчен җәй һәм көз көннәрендә табигать белән аралашу дәресләрен – экологик сәгатьләрне – күбрәк урамда үткәрергә кирәк. Урман-паркларга якын урнашкан балалар бакчасында, мөмкинлек булганда, урманга экскурсияләр ясау бик тә файдалы була. Кырмыскаларның тырышып эшләгәнен күргән балага аларның файдасы турында да сөйләсәң, ул бала беркайчан да кырмыскалар яши торган өемнәрне туздырып йөрмәячәк. 
Бала яшьтән үк табигатьне үз өен саклаган кебек сакларга тиеш. Урманда билгеле бер сукмактан гына йөр: ялгыш кош оясын җимермә, файдалы бөҗәкләрне таптама. 
Урманда учак ягу җир астында яшәүче бөҗәкләрнең һәлак булуына китерә, бу үз чиратында экосистеманың бер чылбыры өзелүгә китерә, шуңа күрә теләсә кайда учак якмаска кирәк. 
Урманда каты кычкырып сөйләшмә һәм музыка уйнатма, бала чыгаручы кош, куркып, оясын ташлап китәргә, ә кош балалары ачтан үләргә мөмкин. 
Бала юк-барга чәчәкләрне өзеп, үләннәрне таптап йөргәндә дә вакытында кисәтү ясау кирәк. Өзгән чәчәк биш минуттан сулачак, бала аны ташлаячак. Димәк, матурлык та юкка чыгачак. Моны балага ул күз алдына китерерлек итеп аңлату файдалы була. “Балалар, әгәр дә без һәм безнең кебекләр урманга килгән һәр көнне чәчәкләрне өзеп, агачларны сындырып, үләннәрне таптап йөрсәләр, аланнарыбыз бушап калыр, безгә бик күңелсез булыр иде. Мондый урманнарда кошлар да яшәргә теләмәс иде. Сез шулай булуын теләр идегезме?” Балаларга, әлбәттә, мондый “картина” ошамас һәм алар: “Юк!” – диярләр.
Урман – авыл-шәһәрләрнең үпкәсе. Ул кешегә кислород бирә, начар һәм пычрак һаваны чистарта, димәк, урман кешене сәламәт яшәтә.
Шулай итеп, экологик тәрбия бирү – балаларны табигать белән бербөтен булып яшәргә өйрәтү дигән сүз ул. Урман – күп катлы йорт ул, ә бер йортта яшәүчеләр бер-берсенә мәрхәмәтле булып, хөрмәт белән карап, бер- берсен саклап яшәргә тиешләр. 
Язгы чорда балалар әтиләре белән шәһәр читендәге бакчаларында сыерчык оялары гына куйсалар да, беренчедән, табигатьне саклауга өлеш кертәләр, икенчедән, җан ияләренә хөрмәт белән карарга өйрәнәләр.
Күп кенә балалар, хәтта кайбер зурлар да, урмандагы агачларның исемнәрен белмиләр. Экологик дәресләрдә танып-белү активлыгын үстерүне дә бурыч итеп куябыз. Бала бакчадан мәктәпкә киткәндә үз тирәлегендә үсә торган имән, юкә, усак, чыршы-нарат, карама, элмә, каен һәм башка агачларны танып, яфрак төзелешләрен өйрәнеп китәргә тиеш. Бу аның ботаника буенча белемнәр системасын үзләштерергә ярдәм итәчәк. 

Экологик аң тәрбияләүдә хезмәт тәрбиясе дә әһәмиятле урын алып тора. Хезмәт процессында бала табигать белән янәшә була, аның матурлыгын тоярга, сак карарга өйрәнә. Хезмәт үз чиратында кешене табигатькә якынайтып кына калмый, аңа аң-белем дә бирә, табигать белән гармониядә яшәргә дә ярдәм итә.
Безнеә бакча территориясендә балаларның хезмәте өчен махсус урыннар бар. Анда күптөрле чәчәкләр үстерәбез. Бу эшне язын ук башлыйбыз. Көздән әзерләп куйган савытларга берьеллык чәчәкләр утыртабыз. Үз куллары белән утырткан чәчәкләрне күреп, алар сөенәләр, матурлыкны күрәләр. Иң әһәмиятлесе: сакчыллык тәрбияләнә, ягъни үз эшләренең нәтиҗәсен күрергә һәм сакларга өйрәнәләр. Май аеннан алып көзгә кадәр балалар белән табигать дәресләрен күбрәк урамда үткәрәбез, чәчәкләребезне тәрбиялибез, аларның үсеш процессын күзәтәбез, исемнәрен әйтергә өйрәнәбез. Су сибү, чүпләрен утау кебек эшләрне дә балалар бик теләп башкаралар. Кыш көне тәрәзә төбендә укроп, яшел суган үсентеләре үстерү дә әзме-күпме табигатькә якынайта. 
Экология дәресләрендә файдалану өчен төрле альбомнар төзибез. Анда “Үсемлекләр”, “Хайваннар” темалары урын ала. Баланың күзаллавы аша белем бирү эше кышын да, табигать йокыга талган очракта да дәвам итә.
Бакчабызда балаларның күңелен ачу максатыннан оештырыла торган уен-тамашалар да аларга белем-тәрбия бирүдә әһәмиятле урын алып торалар. Шушы юнәлешне күздә тотып, “Карга боткасы”, “Урманда көз”, “Сөмбелә”, “Алтын көз” чараларын үткәрү гадәти күренешкә әйләнде.
Кыскасы, безнең бакчада экологик тәрбия бирүнең ныклы, эзлекле системасы эшләнгән. Шулай эшләгәндә генә бу эшләр үз нәтиҗәләрен бирәчәк.

Башкалар белән тәҗрибә уртаклашу максатыннан мин үз чыгышларымны, ачык дәрес планнарын belem.ru сайтында урнаштырам (почта адресы: xat@belem.ru)
